
Review 

PREISPITIVANJE TRADICIONALNIH ISTORIJSKIH NARATIVA

Prikaz knjige: Hannes Grandits, Kraj osmanske vladavine u Bosni – suprot-
stavljena djelovanja i imperijalna prisvajanja, Udruženje za modernu historiju: 

Sarajevo, 2023, str. 475.

Adnan PREKIĆ

University of Montenegro, History Department, Faculty of Philosophy

e-mail: adnanp@ucg.ac.me, 

https://orcid.org/0000-0002-9527-4375

U izdanju Udruženja za modernu historiju objavljena je naučna studija 
profesora Hannesa Granditsa sa Univerziteta Humboldt: Kraj osmanske vlada-
vine u Bosni – suprotstavljena djelovanja i imperijalna prisvajanja. Sarajevsko 
izdanje predstavlja prevod monografije objavljene u izdavačkoj kući Routledge iz 
Londona, 2020. godine: The End of Ottoman rule in Bosnia. Conflincting agen-
cies and imperial appropriations. Knjiga se sastoji od uvoda, zaključka i sedam 
poglavlja: Građanstvo, seljaštvo i reformirano društvo u osmanskoj Bosni; Održa-
vanje stabilnost u Bosanskom vilajetu u burnim političkim vremenima; Kriza na 
osmansko-crnogorskoj granici eskalira i izmiče kontroli 1874/75; Nastojanja na 
povratku izbjeglica i smirivanje situacije i njihovo opstruiranje početkom 1876; 
Rat kneževina i usvajanje osmanskog ustava; Bosanski vilajet tokom katastrofal-
nog Rusko-osmanskog rata 1877/78; Stvaranje novog imperijalnog poretka na 
Istoku/u Bosanskom vilajetu.

Jedna od osnovnih karakteristika ove knjige je njen sveobuhvatan i širok 
istraživački pristup, koji osim pregleda postojeće literature i štampe, prezentuje 
niz diplomatskih izvora različite provenijencije, kao i širok korpus arhivske građe. 
Takvim pristupom autor na mnogo širem istraživačkom nivou kontekstualizuje 
temu posljednjih godina osmanske vlasti u Bosni i Hercegovini i složene odnose 
između lokalnih i međunarodnih aktera vezanih za Veliku istočnu krizu. Autor je 
u knjizi prezentovao i niz orginalnih fotografija, tabela i ilustracija, uz detaljan pri-
kaz izvora i literature, kao i indeks imena i geografskih pojmova koji se pojavljuju 
u knjizi. Hannes Grandits je profesor istorije jugoistočne Evrope na Univerzitetu 
Humboldt u Berlinu. 

Velika Istočna kriza i pitanje urušavanja osmanske vlasti u Jugoistočnoj Ev-
ropi nije nepoznata, niti rijetka tema lokalne istoriografije. Na desetine naučnih 
radova, nekoliko ozbiljnih istraživačkih monografija, zbirki dokumenata i publi-
cističkih radova je napisano o ovoj temi. Iz te perspektive, pojava još jedne kn-
jige koja se bavi ovom temom definiše jednostavno pitanje: zašto ovu temu neko 
ponovo problematizuje i zašto to radi neko ko ne pripada lokalnom istoriografs-
kom kontekstu? U prethodnom periodu nijesu objavljeni novi izvori, koji bi radi-
kalno osporili postojeća istoriografska saznanja. Pritom u postojećim radovima ova 
tema je sagledana iz različitih perspektiva. Profesor Grandits već u uvodnom dijelu 
pokušava da odgovori kako je došao u priliku da se bavi temom Velike istočne krize. 
Autor objašnjava da je u prethodnom periodu težište njegovog istraživačkog rada 
bio na politici Tanzimata u Hercegovini, i da se tema Velike istočne krize i erozije 
osmanske vlasti u Bosni jednostavno nametnula, zbog istorijskih narativa o ovoj 
temi. Za Granditsa ključni nedostatak postojećih radova je u tome što su domi-
nantni istorijski narativi o Velikoj istočnoj krizi i njenim reperkusijama usmjeren 
na planove i sukobe ustanika protiv Osmanske države, izostavljajući ulogu šireg 
– geopolitičkog konteksta ove krize. Autor tvrdi da su postojeći istorijski narativi 
cijelu temu posmatrali iz vizure nacionalnih pokreta u Crnoj Gori i Srbiji i njihove 
borbe za nezavisnost. Takav pristup za autora je bio nedostatan, jer je po njegovoj 
ocjeni zapostavljao drugu, mnogo važniju komponentu ove krize – međunarodni 
geopolitički faktor. U tom kontekstu, on odbacuje postojeći istoriografski diskurs 
o povezanosti događaja iz jula 1875. godine (Nevesinjska puška) sa onim što su 
dogovori postignuti na Berlinskom kongresu, konkretno austrougarska okupacija 
Bosne i Hercegovine. Za njega je to izjednačavanje neprihvatljivo i u istraživač-
kom pristupu on polazi od hipoteze da je takvu simplifikovanu analogiju nemo-
guće uspostaviti, ukazujući na neophodnost razdvajanja ova dva događaja. Tako 
on u analizi istorijskih okolnosti, koje su prethodile ustanku, ali i kasnije nakon 
početka ustanka, ukazuje na više momenata u kojima je bilo prilike da se ova kri-
za lokalizuje. Mnogi elementi ustanka u Hercegovini potvrđuju tu tezu, i o njima 
autor detaljno piše, postavljajući logično pitanje: kome nije odgovaralo smirivanje 
situacije? U tom dijelu istraživanja nudi niz saznanja koji afirmišu tezu da su sve 
strane u sukobu, izuzimajući Osmansko carstvo, u određenom periodu krize aktiv-
no radili na tome da spriječe pacifikaciju ustanika. Autor se pita kako su ustanici u 
kontinuitetu održavali političko jedinstvo, bez obzira na to što je među njima bilo 
velikih ideoloških i političkih razlika? Zašto su ih u različitim periodima podržavali 
razni formalni i neformalni centri, koji su finansirali i politički podržavali nemire? 
Tu je, takođe, i sporno pitanje povratka izbjeglica, kao i velikog broja hrišćanskog 
stanovništva u Hercegovini koje je tražilo uspostavljanje stabilnosti. Analizirajući 
sve ove okolnosti, autor objašnjava da je postojeći istorijski narativ o direktnoj pov-
ezanosti ustanka iz 1875. godine i onoga što će se dešavati na Berlinskom kongresu 
neodrživa. Tokom tri godine nestabilnosti bilo je više prilika za potpunu stabili-
zaciju stanja u Hercegovini, ali da taj scenario očigledno nije odgovarao svima. Po 
toj logici, Grandits zaključuje da izvođenje analogija između ovih događaja, može 
predstavljati samo pokušaj legitimizacije austrougarske okupacije, koja je u domi-

nantnom dijelu istoriografskih radova definisana kao politički neizbježan scenario, 
započet sukobima iz ljeta 1875. godine. Iz tog razloga, autor u širi istraživački prob-
lem uvodi novi momenat: nove geopolitičke podjele u Evropi. Ta nova geopolitič-
ka realnost Evrope poljuljana je slabljenjem Osmanskog carstva, koje prolazi kroz 
ozbiljne reforme i proces uvođenja ustavnosti. Sa druge strane, imamo snaženje 
Rusije koja pretenduje da samostalno riješi pitanje „bolesnika na Bosforu”, čime 
urušava koncept evropske stabilnosti, uspostavljen na Pariskom kongresu na-
kon završetka Krimskog rata. U ovom dijelu istraživanja, autor otvara mnogo širi 
politički i bezbjednosni aspekt, nego što je to nestabilnost u Hercegovini. Naime, 
Velika istočna kriza je samo nastavak ograničenih sukoba velikih sila, i urušavanja 
koncepta stabilnosti definisanog na Pariskom kongresu 1856. godine. Zbog toga i 
okončanje ove krize na Berlinskom kongresu (1878) ne treba posmatrati isključi-
vo kroz prizmu smirivanja stanja u Osmanskom carstvu, već i kao jedinstven geo-
politički odgovor velikih sila na niz drugih kriza koje su postojale u međuvremenu 
(Američki građanski rat 1861–1865; Poljski ustanak 1863; Austrijsko-Ugarska na-
godba – 1867; Otvaranje Sueckog kanala – 1869; Ujedinjenje Italije – 1859–1870; 
Ujedinjenje Njemačke – 1871). Ovakvim pristupom, autor dodatno problematizuje 
početnu hipotezu o nemogućnosti povezivanja prvobitnih sukoba iz jula 1875. go-
dine sa onim što su bilansi Velike istočne krize, definisani odlukama Berlinskog 
kongresa. Nudi argumente da su velike sile iskoristile krizu i nestabilnost u Herce-
govini kao sredstvo za postizanje svojih strateških ciljeva. U njegovoj interpretaciji 
Berlinski kongres je jedna vrsta kompromisa velikih sila i izbjegavanje novog ve-
likog sukoba. Na tom pitanju, ukazuje na jedan od ključnih elemenata njegovog is-
traživačkog pitanja: Velike sile su uspjele da nađu kompromisno rješenje i izbjegnu 
međusobni sukob, jer su uspjele međusobno da se dogovore oko podjele zapadnog 
dijela Osmanskog carstva i da kroz tu podjelu dogovore i druge interesne zone, čime 
je Evropa ušla u novi period stabilnosti. Ovim tvrdnjama, autor otvara jednu potpu-
no novu perspektivu sagledavanja Velike istočne krize i stavlja ozbiljnu hipoteku na 
postojeće istorijske narative o direktnoj vezi lokalnog ustanka iz jula 1875. godine 
sa kasnijim događajima okončanim na Berlinskom kongresu. Tim pristupom, po 
tvrdnjama Granditsa, uspostavljen je pravac za promjenu kompletnog regionalnog 
političkog konteksta, koji će imati svoje posljedice u 20. vijeku. 


